
質，丹黃妙色，無極伭文，轉授天人，流佈塵世，依科修奉，乃者天尊，慈悲度劫，各以所得，靈寶心印，妙法真傳，金科玉律，下度人世，遇諸真人，道德崇高，可與授者。遂設玉局，親相指示，廣被遐裔，流諸後世，罔敢不遵，緣是慈腸，遂各苦行，以衍無疆，歷千萬劫，保固天地，燮理陰陽，調和元氣，養育群品，利賴幽明，超證神仙，安奠五嶽，建宰五方，化及草木，莫有異者。是此妙法，天子得之，建太平治；諸候得之，立齊治本；士庶得之，厥身以正；鳥獸得之，厥性以靈；昆蟲得之，而全其命；草木得之，而遂其生；山川得之，而鍾靈異；湖海得之，而儲其神；修道之士，得此至要，正位天真；儒流得之，而文明盛；釋氏得之，而見性真；凡諸無情，無聲無色，得此妙法，各悟原因；幽明罪眾得之，而永脫乎輪迴。故知妙法，無可思議，無可想像，無可言說，無可指示。以我觀物，以物觀理，以理觀數，以數觀天，以天觀道，以道觀法，因法成象，因象成形，因形成質，因質成名，因名成物，因物成人，因人成教。爰有太上，宗靈寶法，垂範後人，故知上清真境妙法，開道德教，無窮無極，豈不微乎？豈不微乎？是此太上，原於元始，傳於靈寶，降生塵世，示諸靈異，聖躬誕育，鬚皓然，凡諸語言文字伭奧，無用師資，各體其要，各會其微。浩劫之前，一切因緣，各各明了；浩劫以後，一切道法，各各貫通。上極於天，上天之載，一切伭微，各各徹悟；下極於地，至於幽冥，一切秘密，各各了然；中極人事，倫常道德，禮樂國政，度數文章，至理淵微，至道伭要，一切宏綱，細目端委，各各通達，心心印證。至聖尼山，深相讚歎，古今希有，以斯絕倫，妙質殊才，帝觀伭微，具大神通，無邊法力，憫諸眾生，罕聞大道，如聾如瞽，盲心昧志，爰闡靈章，極五千言，發揚道德，清靜無為，至伭真要，奧理昌明，教法廣備，罔有遺旨。爰有至人，誕生其時，隱諸下吏，為關門

